MINUTI 

KAMRA TAD-DEPUTATI

L-GĦAXAR PARLAMENT

KUMITAT  PERMANENTI DWAR L-AFFARIJIET BARRANIN U EWROPEJ
LAQGĦA NRU. 17
It-Tlieta, 2 ta’ Novembru, 2004 

Il-Kumitat Permanenti dwar l-Affarijiet Barranin u Ewropej iltaqa' fil-Palazz, il-Belt Valletta,  fis-6.50  p.m.

L-Onor Jason Azzopardi, President tal-Kumitat, ippresieda.

PREŻENTI

L-Onor Michael Asciak, l-Onor Evarist Bartolo, l-Onor. Leo Brincat, l-Onor Mario de Marco, l-Onor Clyde Puli u l-Onor George Vella.

Dr John Attard Montalto, Dr Simon Busuttil, Mr Louis Grech u Mr Joseph Muscat, Membri tal-Parlament Ewropew, kienu wkoll preżenti.

Wara li l-President tal-Kumitat informa lill-membri li NET television kien talab jiffilmja parti mil-laqgħa tal-kumitat, l-Onor George Vella rrefera għas-suġġeriment li kien sar f’leġislaturi preċedenti li meta stazzjon tat-televiżjoni jagħmel talba simili, l-istazzjonijiet tat-televiżjoni kollha għandhom jiġu informati b’dik it-talba.

Il-President tal-Kumitat informa lill-membri li peress li t-talba mill-istazzjon televiżiv kienet waslet tard, ma kienx hemm żmien biex jiġu informati l-istazzjonijiet l-oħra, pero’ fil-futur, sakemm ikun possibbli, l-istazzjonijiet kollha għandhom jiġu informati meta jkun hemm talbiet simili. 

Il-Kumitat stieden lill-impjegati ta’ NET television jidħlu fil-kamra u jiffilmjaw parti mil-laqgħa.

MINUTI

Dr Simon Busuttil, Membru tal-Parlament Ewropew, qajjem il-punt li Membri tal-Parlament Ewropew assenti mil-laqgħat tal-kumitat għandhom jidhru fil-minuti bħala skużati meta l-assenza tagħhom tkun dovuta għall-qadi tad-doveri tagħhom fil-Parlament Ewropew.

Wara diversi punti li tqajmu mill-Membri tal-Parlament Ewropew dwar il-parteċipazzjoni tagħhom fil-Kumitat dwar l-Affarijiet Barranin u Ewropej, il-President tal-Kumitat ikkwota mill-Ordnijiet Permanenti fejn jingħad li “l-Membri tal-Parlament Ewropew għandu jkollhom id-dritt li jipparteċipaw fix-xogħol tal-kumitat iżda ma jkollhomx id-dritt jivvotaw jew id-dritt li jressqu mozzjonijiet jew emendi”, punt li qablu miegħu kemm l-Onor George Vella u kemm Dr John Attard Montalto.  Madankollu, il-President tal-Kumitat informa lill-membri li hu kien se jikteb lill-iSpeaker biex iġib għall-attenzjoni tal-Kumitat Permanenti dwar ix-Xogħol tal-Kamra, il-punti mqajma waqt id-diskussjoni.

Il-Minuti tal-laqgħa numru 16 li saret fis-27 ta’ Ottubru, 2004 kienu konfermati.

Il-President tal-Kumitat ta aktar dettalji dwar iż-żjara li l-Kumitat kien se jagħmel fil-Libja bejn id-19 u l-21 ta’ Novembru 2004.
LAQGĦA MAL-MEMBRI TAL-PARLAMENT EWROPEW
Dr Simon Busuttil stieden lill-Kumitat jagħmel żjara fi Brussell sabiex il-membri jaraw kif jaħdem il-Parlament Ewropew u d-diversi kumitati fi ħdanu.

Minħabba li l-impenji tal-Membri tal-Parlament Ewropew barra minn Malta jipprekluduhom milli jattendu laqgħat tal-Kumitat li jinżammu t-Tnejn, it-Tlieta u l-Erbgħa, il-kumitat qabel li darba fix-xahar, il-Kumitat jiltaqa’ nhar ta’ Ġimgħa filgħodu.

Għall-punt imqajjem mill-Onor Leo Brincat dwar tibdil fl-istruttura tal-MEUSAC, il-President tal-Kumitat informa lill-membri li l-Ministru għall-Affarijiet Barranin kien wiegħed li l-Kumitat kellu jkun informat u involut mill-bidu fil-poċess ta’ tibdil fl-istruttura tal-MEUSAC.
Il-Kumitat qabel li l-preżentazzjoni minn Prof Ian Refalo u Prof Peter Xuereb dwar il-Kostituzzjoni Ewropea skedata għal nhar l-Erbgħa, 10 ta’ Novembru, kellha tiġi posposta għal data oħra, il-Ġimgħa, sabiex ikunu jistgħu jattendu għaliha l-Membri tal-Parlament Ewropew.
Fis-7.50 p.m. il-Kumitat aġġorna għal nhar it-Tnejn, 8 ta’ Novembru, 2004 fis-6.30 p.m.

